
Azərbaycanda koronavirus 
infeksiyasına 825 yoluxma 

faktı qeydə alınıb, daha 
171 nəfər sağalıb

Azərbaycan Respublikasında koronavirus 
infeksiyasına 825 yeni yoluxma faktı qeydə 
alınıb, daha 171 nəfər sağalıb. Nazirlər 

Kabineti yanında operativ qərargahdan verilən 
məlumata görə, COVID-19 üçün götürülən analiz 
nümunələri müsbət çıxmış 6 nəfər vəfat edib.

Hazırkı dövrədək ölkəmizdə 47 min 418 nəfərin ko-
ronavirus infeksiyasına yoluxması faktı müəyyən edilib. 
Onlardan 40 min 619 nəfər müalicə olunaraq sağalıb, 
648 nəfər vəfat edib. Aktiv xəstə sayı 6151 nəfərdir.

Ötən müddət ərzində 1 milyon 260 min 193 test 
aparılıb. Dünənki test sayı isə 9457-dir. 

“Xalq qəzeti”

Azərbaycan problemi özü həll etməli oldu

BMT Baş Assambleyası, Qoşulmama 
Hərəkatı, Avropa Şurası, Avropa Par-
lamenti, İslam Əməkdaşlıq Təşkilatı 
və digər təşkilatlar Azərbaycan 
rəhbərliyinin qətiyyətli səyləri 
nəticəsində ərazi bütövlüyümüzü tanıyan 
qətnamələr qəbul edib. Avropa İttifaqı 
ilə paraflanmış sənəddə sərhədlərimizin 
toxunulmazlığına, suverenliyimizə və 
ölkəmizin ərazi bütövlüyünə dəstək 
göstərilib. Bütün bunlar münaqişənin 
həlli üçün hüquqi əsaslardır. Lakin 
təcavüzkar Ermənistanın siyasi oyun-
bazlığı və işğalçılıq siyasətindən əl 
çəkməməsinin nəticəsində 30 ilə yaxın 
səbir nümayiş etdirən xalqımız artıq 
haqq işi olan ərazi bütövlüyü məsələsini 
özü həll edir. 

Azərbaycan Ermənistanın hərbi 
təxribatına cavab olaraq döyüş mey-
danında aşkar üstünlük göstərərək 
düşmənin dəyişilməz saydığı status-
kvonu ləğv edib. BMT Təhlükəsizlik 
Şurasının 1993-cü il noyabrın 12-də 
qəbul etdiyi 884 saylı qətnamədə 
Azərbaycanın Zəngilan rayonunun və 
Horadiz şəhərinin işğalı pislənilir, işğalçı 
qoşunların həmin ərazilərdən, eləcə də 
ATƏT-in Minsk qrupunun iclasında 
razılaşdırılmış “BMT Təhlükəsizlik Şu-
rasının 822, 853, 874 saylı qətnamələrini 
icra etmək üçün təcili addımlara dair 
yenilənmiş vaxt cədvəli”nə uyğun olaraq 
Ermənistan qoşunlarının Azərbaycanın 
zəbt edilmiş digər ərazilərindən çıxarıl-
ması tələb olunur.

Təhlükəsizlik Şurasının bu 
qətnamələri 30 ildir ki, kağız üzərində 
qaldı. Ermənistan beynəlxalq hüququ və 
Təhlükəsizlik Şurasının qətnamələrini 
ayaq altına ataraq öz qoşunlarını nəinki 
Azərbaycan ərazilərindən çıxarmadı, 
əksinə, işğalı möhkəmləndirmək və 
yeni ərazilər işğal etmək yolunu tutdu. 
Təəssüf ki, ATƏT-in Minsk qrupunun 

həmsədr ölkələri başda olmaqla, BMT 
və beynəlxalq ictimaiyyət tərəfindən 
işğalçı Ermənistana heç bir təzyiq 
göstərilmədi. 

Azərbaycan Prezidenti İlham Əliyev 
Ermənistanı işğal etdiyi ərazilərdən 
çıxmağa məcbur etmək üçün ona sank-
siyaların tətbiq olunmasının vacibliyini 
dəfələrlə vurğulayıb. Ermənistana qarşı 
təzyiqlərin olmaması bu ölkənin özünü 
cəzasızlıq mühitində hiss etməsinə 
gətirib çıxardı. Ən maraqlısı da odur ki, 
Təhlükəsizlik Şurasının qətnamələri son 
vaxtlar BMT-nin və Minsk qrupunun 
həmsədr ölkələrinin heç yadına da düş-
mürdü. Müxtəlif dövlətlər və beynəlxalq 
təşkilatlar qətnamələrə istinad etdikləri 
halda, onlar həmin sənədləri heç yada 
da salmırdılar. Başqa sözlə desək, BMT 
Təhlükəsizlik Şurasının qətnamələrindən 
BMT-dən başqa hamı danışırdı.

Bütün bunlar isə Ermənistanın 
müxtəlif hiylə və bəhanələrlə danışıq-
ları uzatmaqla düşmən tərəfdə, guya, 
Azərbaycanın işğal faktı ilə barışmağa 
məcbur edəcəyi təsəvvürü yaradırdı. 
Son 26 gündə azad edilmiş ərazilərdə 
Ermənistanın yaratdığı çoxqatlı is-
tehkamlar, müxtəlif fəaliyyətlər və 
əhali məskunlaşdırma faktları bir daha 

göstərdi ki, işğalçı ölkə bu əraziləri 
qətiyyən geri qaytarmaq fikrində 
olmayıb.

Beynəlxalq qurumların 
qətiyyətsizliyi nəticəsində Dağlıq Qara-
bağ münaqişəsini nəhayət, Azərbaycan 
özü həll etməli oldu. 

26 illik səmərəsiz atəşkəs və fay-
dasız danışıqlardan sonra Azərbaycan 
Ordusu Ermənistanın hərbi təcavüzünə 
cavab olaraq başladığı əks-hücum 
əməliyyatları ilə Füzuli, Cəbrayıl 
və Zəngilanı işğaldan azad etməklə 
Təhlükəsizlik Şurasının qətnamələrinin 
icrasını təmin etdi. Beləliklə, bu gün 
Ali Baş Komandanın rəhbərliyi ilə 
Azərbaycan Ordusu beynəlxalq hüququn 
kağız üzərində olan tələbini və ədalətini 
əməldə təmin edir. Beynəlxalq hüququn 
ali prinsiplərini Ermənistanın tapda-
ğından xilas etmək mübarizəsinə görə 
bəşəri ədalətə sadiq qalan dünya birliyi 
Azərbaycana minnətdar olmalıdır.

Azərbaycan torpaqlarının düşmənin 
başını əzərək geri qaytarılması və ərazi 
bütövlüyümüzün bərpa edilməsi kimi 
vəzifələr bu gün döyüş meydanında həll 
olunur. Xalqın Ali Baş Komandana olan 
inamı dövlət siyasətinin gücünü artırır 
və daha səmərəli edir. Xalq tərəfindən 

göstərilən etimad böyük qələbəmizi 
yaxınlaşdırır. Təəssüf ki, Ermənistan öz 
çirkin niyyətlərini hələ də davam etdirir. 
Dinc mülki əhaliyə qarşı kütləvi ölüm 
silahlarından atəş açılması namərdlikdir 
və hərbi cinayətdir. Namərd zərbələr 
nəticəsində dinc əhali, o cümlədən uşaq-
lar, qadınlar və qocalar həlak olur.

Bugünlərdə YAP-ın aparat rəhbərliyi 
və bir qrup həmkarımla birlikdə 

Gəncədə hadisə yerində olduq, yara-
lılara baş çəkdik. XXI əsrdə dəhşətli 
mənzərənin şahidi olduq. Bütün 
dünya düşmənlərimizin mənfur və 
vəhşi simasını artıq görür. Gecə vaxtı, 
qəsdən mülki əhaliyə qarşı törədilmiş 
cinayət erməni faşizmin təcəssümüdür. 
Dünən Ermənistan yenə də Azərbaycan 
münaqişə zonasından xeyli uzaqda 
yerləşən Qəbələ, Kürdəmir və Siyəzən 
bölgələrinə ballistik raket atəşinə tutdu. 
Bu cinayətkar hücum erməni baş nazir 
Paşinyanın münaqişənin diplomatik 
həllinin olmadığına dair bəyanatının 
davamıdır. Cinayətkar və dünyaya yalan 
danışan Ermənistanın siyasi hakimiyyəti 
öz dövlətçiliyin sonunu yaxınlaşdırır.

Xalqımız əmindir ki, milli bir-
lik və həmrəyliyimizlə qarşıda du-
ran məqsədlərə qısa müddət ərzində 
nail olmağa əlverişli imkan yaranıb. 
Azərbaycan torpaqlarının geri qaytarıl-
ması, ərazi bütövlüyünün bərpa edilməsi 
kimi ümummilli tarixi vəzifə bu gün 
döyüş meydanında həll olunur.

Əhliman ƏMIRASLANOV, 
Milli Məclisin Səhiyyə  

komitəsinin sədri, akademik 

Məlumata görə, hazırkı dövrədək 
ölkəmizdə 47 min 418 nəfərin koro-
navirus infeksiyasına yoluxması faktı 
müəyyən edilib. Onlardan 40 min 
619 nəfər müalicə olunaraq sağalıb, 
648 nəfər vəfat edib. Aktiv xəstə sayı 
6 151 nəfərdir. Məlumatda, həmçinin 
bildirilir ki, ötən müddət ərzində 1 
milyon 260 min 193 test aparılıb. 
Bugünkü test sayı isə 9 457-dir. 
Yoluxmanın çox olduğunu hesab 
etdiyimiz ötən aylarda aparılan test 
sayına nisbətən, hər 16 nəfərdən 
birində virus aşkarlanırdısa, indi test 
edilən hər 11 nəfərdən birinin cavabı 
pozitivdir. İnsanlar bir az yox, çox 
ciddi düşünməlidirlər. Özümüzü bilə-
bilə oda atmaq lazım deyil.

Sirr deyil ki, son dönəmlərdə 
COVID --19-a yoluxanların sayında 
artım müşahidə olunurdu. Son iki 
həftədə isə yoluxanların sayı avqust 
ayı ilə müqayisədə də çox oldu. Bu 
bizi ciddi şəkildə narahat etməlidir. 
Bunun səbəbi kimi yoluxanların sayı-
nın 100-ə düşdüyü vaxtlarda insan-
ların rahatlaşması, “artıq bəla bizdən 
sovuşdu”, “koronavirusa əlvida dedik” 
– kimi fikirləri göstərə bilərik.

Həkim-infeksionist Natiq Əliyev 
bu barədə öz fikirlərini belə bildirib: 
“Mart ayında COVID --19-la bağlı 
hansı çətinlikləri hiss edirdiksə, 
indi də nəticələr elədir. Özümüzü 
eyni yükün altında hiss edirik və 
bu vəziyyət bizi ciddi şəkildə na-
rahat edir. Biz ən çox ön cəbhəni 

düşünərək özümüzü qorumalıyıq. Bu 
bəzən insanlarda qıcıq yaradır. So-
sial məsafə, izolyasiya qaydalarına 
əməl etmək istəmirlər. Düşünmürlər 
ki, ancaq bu yolla bu mənfur xəstəliyi 
uzaqlaşdırmaq olar. Öncə insan-
ların sağlığını düşünməliyik. Ön 
cəbhəyə dəstək məqsədilə qorun-
malıyıq və sağlamlığa ehtiyac var. 
Avqust ayında bildirirdik, az qala hər 
gün məlumat yayırdıq ki, qarşıda 
payız-qış fəsli gəlir və daha ehtiyatlı 
olmaq lazımdır, çünki bu dönəmdə 
infeksiyalar çoxalır. Deyirdik ki, 
özümüzü koronavirusdan əlavə digər 
xəstəliklərdən də qorumalıyıq. Çünki 
başqa xəstəliklərin olması koronavi-
rusu daha da ağırlaşdırır. Sağalma 
müddətinə də təsir edir”.

Koronaviruslu soydaşlarımı-
zın müalicə aldığı xəstəxanada 
xəstələrin müalicəsi ilə məşğul olan 
həkim, həmçinin bildirir ki, hazırda 
xəstəxanaya 1150 xəstə daxil olub 
ki, onlardan 70 nəfəri stasionar 
bölmədə yatır və aralarında sağalıb 
gedənlər də var. “Sosial məsafə və 
gigiyena qaydalarına əməl etməklə, 
virusun qarşısını almaq lazımdır. 
Həkim olaraq hər zaman insanla-
rın sağlamlığını düşünürəm. Ön 
cəbhədə də həkimlərə ehtiyac var və 
biz özümüzü qorumalıyıq ki, burada 
daha çox həkimə ehtiyac olmasın. 
Hazırda yetərincə personalımız olsa 
da, daha pis vəziyyətin yaranmama-
sı üçün qaydalara əməl etməliyik”. 

Ümumdünya Səhiyyə Təşkilatının 
(ÜST) Azərbaycandakı nümayəndəsi 
Hande Harmancı deyib ki, yolux-
ma saylarının artımının müxtəlif 
səbəbləri var. Belə ki, qış ayları 
yaxınlaşdıqca, COVID --19, eləcə 
də digər respirator virus infeksiyaları 
və mikroblar daha çox yayılır. Buna 
səbəb insanların qapalı məkanlarda 
daha çox vaxt keçirməsidir. 
Həmçinin hazırda insanlarda pan-
demik yorğunluq müşahidə olunur. 
Çünki fevral ayından bəri insanlara 
müəyyən qaydalara əməl etmək, 
diqqətli olmaq tövsiyə edilir. İnsan-
larda həssaslıq azalıb. Bu hal yalnız 
Azərbaycanda deyil, bütün dünyada 
yaşanır. Onu da qeyd etmək lazımdır 
ki, ÜST pandemik yorğunluqla necə 
mübarizə aparılmasına dair yeni 
tövsiyələr yayımlayıb. İnsanlar bu 
tövsiyələrə əməl etməlidirlər. 

Son zamanlar Azərbaycanda 
yoluxma sayında qeydə alınan 
sıçrayış diqqəti cəlb edir. Belə getsə, 
xəstələrin daha da artacağı gözlənilir 
və bu, qaçılmaz olacaq. Çünki insan-
ların bir yerə toplanmasına səbəb 
olan günlər yaşayırıq. Belə vaxtlar-
da isə koronavirusu düşünmürük. 
İnsanlara belə çətin günlərdə bu 
mesajları ünvanlamaq asan deyil. 
Lakin özümüz, sevdiklərimiz naminə 
xəstəliyin daha da yayılmasının qar-
şısını almaq üçün diqqətli olmalıyıq.

Hazırda Avropada da yoluxma 
sayı sürətlə artır və bu, davam 

edəcək. Təxminlərə görə, qışda 
yoluxma sayları yay aylarında 
qeydə alınan piki ötəcək. Avropa-
da COVID --19 infeksiyasının yeni 
halları sürətlə artsa da, bugünkü 
vəziyyət yazda olduğundan çox 
fərqlidir. BMT-nin xəbərlər xidmətinin 
məlumatına əsasən deyə bilərik 
ki, ÜST-ün Avropa Bürosunun 
direktoru Hans Kluge epidemioloji 
vəziyyəti təhlil edərək, bölgənin bir 
çox ölkəsində məhdudiyyətlərin 
tətbiq edilməsini bəyənib, vəziyyətin 
pisləşməməsi və daha sərt addım-
ların atılmaması məqsədilə onlara 
ciddi riayət edilməsinə çağırıb.

Qeyd etməliyik ki, insanların 
təmasının qarşısının alınmasına 
nə qədər çalışsaq da, bu mümkün 
olmur. Hazırda Səfərbərlik Xidmətinə 
yola salınanların sayı artıb. Onların 
bir yerdə, yaxın təmasda olmama-
ları mümkünsüzdür. Amma Səhiyyə 
Nazirliyinin mətbuat xidmətinin 
rəhbəri Pərviz Abubəkirov deyib ki, 
Səfərbərlik Xidmətinə yola salınan 
hər bir əsgər COVID --19 testindən 
keçirilir. Cavablar mənfi olduqdan 
sonra onlara yola düşməyə icazə ve-
rilir. O, həmçinin bildirib ki, cəbhəyə 
yollanan şəxslər arasında COVID 
--19-un yayılmasının qarşısının 
alınması istiqamətində qabaqlayıcı 
tədbirlər görülüb. “Çağırışçılar, ön 
cəbhəyə gedən hər bir kəs sağ-
lam olmalıdır. Çünki bu, çox ciddi 
məsələdir. Odur ki, bu istiqamətdə 

nazirlik tərəfindən yoxlamalar 
gücləndirilib”. O, həmçinin onu da 
qeyd edib ki, hər ana öz övladını 
yola salarkən bağrına basmaq, 
qucaqlamaq istəyir, lakin mümkün 
qədər bu normalara riayət etmək 
lazımdır.

Səhiyyə Nazirliyinin İctimai 
Səhiyyə və İslahatlar Mərkəzinin 
şöbə müdiri Səbinə Babazadə isə 
gigiyenaya son dərəcə əməl etməyi 
vacib hesab edir. O deyib ki, hətta, 
tibbi maska taxılmazdan əvvəl əllər 
ya yuyulmalıdır, ya da dezinfeksiya 
edilməlidir. Maska üzə taxılan za-
man təmiz olmalıdır. Bildirib ki, gün 
ərzində tibbi maskaların iki saatdan 
bir dəyişdirilməsi tövsiyə edilir: “İki 
saatdan çox saxlanılan maskalar 
özü artıq infeksiya mənbəyi ola bilir. 
Bəlkə COVID --19 olmasa da, digər 
infeksiyalara yoluxma riski yaranar. 
İstifadə olunan maskaları mütləq 
şəkildə qapalı zibil qutusuna atmaq 
lazımdır”.

Bəzi qoruyucu maskaların 8 
saat istifadə edilə biləcəyini deyən 
S.Babazadə bu tip respirator 
vasitələrin effektinin yaxşı olduğunu 
deyir: “İşə gedən şəxslər üçün 8 
saatlıq istifadə edilən respirator mas-
kalar əlverişlidir. Biz həkimlərimizi də 
sırf o maskalarla qoruyuruq. COVID 
--19 xəstələri ilə ünsiyyətdə olan 
həkimlər “N-95” tipli maskalardan 
istifadə edirlər. Tibbi maskalardan 
düzgün istifadə edən və virusa yo-
luxmaqdan özünü qoruyan insanlar 
həkimlərimizin də yükünü azaldır. Bu 
gün həkimlərimizə cəbhə bölgəsində 
də ehtiyac var. Onlar hərbçilərimizə 
dəstək olmaq üçün lazımdırlar”.

Əksəriyyətimizin ailəsindən 
cəbhədə olan var. Biz burada qo-
runmayıb özümüzə həkim nəzarəti 
ayırmaqla, bəlkə elə, cəbhədən 
gələn bir yaralıya diqqəti azaldırıq. 
Hamımızın borcu cəbhədəkiləri qo-
rumaqdır ki, onlar da sağlam şəkildə 
Vətən müharibəsində torpaqlarımızı 
işğaldan azad etsinlər. Buna görə bu 
825 rəqəminə bir də baxıb, bunun 
sonradan nələrə səbəb ola biləcəyini 
düşünək. Qorunaq, qoruyaq!

Zərifə BƏŞİRQIZI, 
“Xalq qəzeti”

İşğala son qoyulmalıdır
Əziz dostlar! Bu ilin 27 

sentyabrında Azərbaycanla 
Ermənistan arasında başla-
yan, dünya ictimaiyyətinin, 
beynəlxalq təşkilatların haqlı 
narahatlığına səbəb olan qanlı 
müharibənin bəzi həqiqətlərini 
sizinlə bölüşmək istəyirəm. 
Həqiqətlərdən biri budur 
ki, müharibə Azərbaycan 
ərazisində, ölkəmizin 
sərhədləri daxilində gedir. 
Azərbaycanla Ermənistan 
arasında münaqişəyə səbəb 
olan Dağlıq Qarabağ da 
Azərbaycan ərazisidir və 
bu ərazi BMT tərəfindən, 
Ermənistan istisna olmaqla, 
dünyanın bütün dövlətləri 
tərəfindən məhz Azərbaycanın 
tərkib hissəsi kimi tanınıb.

Ermənistan Sovet İtti-
faqının süqutu ərəfəsində 
azərbaycanlılarla birlikdə 
ermənilərin də yaşadığı 
Dağlıq Qarabağın Azərbaycan 
tərkibindən ayrılması və orada 
ikinci bir erməni dövlətinin 
yaradılması siyasətini həyata 
keçirməyə başladı. 1990-cı 
illərin əvvəllərində Ermənistan 
hərbi birləşmələri Dağlıq 
Qarabağ ətrafında yerləşən 
yeddi Azərbaycan rayonu-
nu, bütövlükdə Azərbaycan 
ərazisinin 20 faizini işğal etdi. 
Həmin rayonlardan, eləcə də 
Dağlıq Qarabağdan bütün 
azərbaycanlılar qovuldu. 
Ermənistandan qovulmuş 
azərbaycanlıları da nəzərə 
alsaq, qeyd etməliyik ki, 1 
milyon azərbaycanlı öz doğma 
yurd-yuvasından didərgin 
düşüb qaçqın və köçkün taleyi 
yaşamağa məhkum edildi.

Dağlıq Qarabağda və 
onun ətrafında işğal olun-
muş 7 rayonda Azərbaycan 
xalqına məxsus maddi-
mədəniyyət abidələri, qədim 
qəbiristanlıqlar Ermənistan 
tərəfindən məqsədli şəkildə 
dağıdılıb yerlə-yeksan edildi. 
BMT Azərbaycanın işğal olun-
muş ərazilərindən Ermənistan 

silahlı qüvvələrinin çıxarılması 
haqqında dörd qətnamə qəbul 
edib. Lakin Ermənistan bu 
qətnamələrə əməl etməyib 
və öz hərbi birləşmələrini 
Azərbaycan ərazisindən çıxar-
mayıb. ATƏT-in Minsk qrupu 
ABŞ, Rusiya və Fransanın 
həmsədrliyi ilə sülh danışıq-
ları aparsa da, bu danışıqlar 
Azərbaycan – Ermənistan 
münaqişəsinin həllində müsbət 
rol oynamayıb.

Bu ilin 5 avqustunda 
Ermənistanın baş naziri 
Paşinyanın “Dağlıq Qarabağ 
Ermənistandır” bəyanatını 
verməsi, Dağlıq Qarabağı 
Ermənistanın tərkib hissəsi 
elan etməsi, bunun ardınca isə 
Ermənistan silahlı qüvvələri 
tərəfindən Azərbaycanın 
sərhəd rayonlarında yaşayış 
məntəqələrinin atəşə tutulması 
sülh danışıqlarına nöqtə qoydu 
və hərbi qarşıdurmaya gətirib 
çıxardı.

Azərbaycan torpaqlarını 
işğal edən Ermənistan hərbi 
toqquşmada da beynəlxalq 
qaydaları pozaraq, münaqişə 
zonasından kənarda olan 
Gəncə və Mingəçevir kimi bö-
yük şəhərlərimizə Ermənistan 
ərazisindən raket zərbələri 
endirdi.

Azərbaycan dövlətinin 
Dağlıq Qarabağda yaşayan 
erməni əsilli vətəndaşlarla 
bağlı heç bir problemi yoxdur: 
onlar Azərbaycan Konstitusi-
yasına və beynəlxalq hüquq 
normalarına uyğun olaraq, 
Dağlıq Qarabağ ərazisində 
yaşamaqda davam edəcəklər. 
Azərbaycan dövlətinin başlıca 
problemi Azərbaycan tor-
paqlarının 20 faizini işğal 
etmiş Ermənistan ordusu 
ilədir. Azərbaycan hökuməti 
işğalçı Ermənistan ordusu-
nun Azərbaycan ərazisindən 
çıxmasını tələb edir və belə 
hesab edir ki, Azərbaycanla 
Ermənistan arasında sülh 
danışıqlarını aparmaq işğa-

la son qoyulduqdan sonra 
mümkündür.

Müraciət bu sonluqla 
bitir: Əziz dostlar! Bu tələb 
beynəlxalq hüquq normaları 
çərçivəsində öz ərazi bütöv-
lüyünü təmin etməyə çalışan 
Azərbaycanın haqlı tələbidir. 
Ümid edirəm, Azərbaycanın 
ədalətli mövqeyini müdafiə 
edəcəksiniz. Ümid edirəm, 
nəzərə alacaqsınız ki, 
beynəlxalq normalara zidd 
olaraq Azərbaycanın ərazi 
bütövlüyünün pozulması qeyri-
qanuni şəkildə başqa ölkələrin 
də ərazi bütövlüyünün pozul-
masına yol aça bilər.

AMEA-dan bildirmişlər ki, 
Azərbaycan Milli Elmlər Aka-
demiyası Folklor İnstitutunun 
direktoru, akademik Muxtar 
Kazımoğlunun müraciəti 
dünyanın müxtəlif ölkələrində 
calışan 1500-dən çox elm ada-
mına, hüquq müdafiəçilərinə 
və ABŞ, Almaniya, Çin, 
Braziliya, Argentina, Kolumbi-
ya, Koreya, Rusiya, Ukrayna, 
Gürcüstan, Özbəkistanda 
fəaliyyət göstərən 40-dan 
çox beynəlxalq təşkilata – 
ABŞ Dövlət Departamentinə, 
UNESCO-ya, media qrumları-
na, hüquq müdafiəcilərinə və 
fondlara göndərilmişdir. Qeyd 
edək ki, bu AMEA sistemində 
rekord göstəricidir. 

Namiq QƏDİMOĞLU, 
“Xalq qəzeti”

Azərbaycan Ordusunun zəfər yürüşü davam edir!
Prezident, Ali Baş Komandan İlham Əliyevin 20 

oktyabr tarixli xalqa müraciətində qeyd etdiyi kimi, 
Azərbaycan Dağlıq Qarabağ münaqişəsinin sülh 

yolu ilə həlli ilə bağlı bütün aparıcı beynəlxalq təşkilatlarla 
əməkdaşlıq edib və ərazi bütövlüyümüzün təmin edilməsi 
üçün hüquqi baza hazırlayıb.

Azərbaycan Milli Elmlər Akademiyası Folklor İnstitutunun direktoru, 
akademik Muxtar Kazımoğlu Azərbaycan – Ermənistan hərbi toqquş-
maları ilə bağlı müxtəlif beynəlxalq təşkilatlara, ayrı-ayrı ölkələrdə 
yaşayıb fəaliyyət göstərən ictimai xadimlərə müraciət ünvanlamışdır. 
Azərbaycan, ingilis və rus dillərində yayılan müraciətdə deyilir:

 Özümüzü qorumaqla, bütün 
xalqımızı qoruyuruq...

Hazırda xalqımız tarixi günlər yaşayır. Hamının fikri ön 
cəbhədən gələn xəbərlərə köklənib. Azərbaycan Prezidentinin 
azad edilən hər kəndlə, rayon, qəsəbə ilə bağlı sevindirici 
məlumatları bizi ruhlandırır. Qarşıdakı düşmənə diqqət artdığın-
dan, ikinci – can alan “gizli düşməni” unutmuşuq. Buna görə də 
koronavirusa yoluxma sayı inanılmaz kritik həddə çatıb. Operativ 
qərargahın oktyabrın 22-də yaydığı məlumata görə, Azərbaycanda 
həmin gün koronavirus infeksiyasına 825 yeni yoluxma faktı 
qeydə alınıb, 171 nəfər müalicə olunaraq sağalıb və evə buraxılıb. 
Son sutkada 6 nəfər COVID-19-dan vəfat edib.

